Mál nr. 98M01-0025
Avgerð tikin 18.10.2000
Evni: MVG av provisiónsvirksemi og egnari vørusølu
§ 2, stk. 2 (jvb. § 7, stk. 2), § 3, 1. stk. c), § 12, § 15, stk. 3, § 16, stk. 3, § 27, § 32, stk. 2 og § 35 í mvg-lógini
· Samandráttur:
Toll- og skattstovan kravdi eftirgjald av meirvirðisgjaldi hjá kærara fyri árini 1993 - 1996. Toll- og skattstovan fekk loyvi frá Føroya Rætti at gera rannsókn á bústaðnum fyri at finna roknskaparskjøl viðv skipsprovianteringsvirksemi hjá borgara, sum ikki var mvg-skrásettur. Í rannsóknarloyvinum varð ein provisión nevnd uppá 10% av sølu uppá 3.551.559 kr. fyri árini 1991-1996. Upplýsingarnar um hetta vóru frá vøruveitara kærarans. Seinni vórðu fleiri broytingar gjørdar. Borgarin gjørdi vart við, at hann vanliga læt 5% í kontantrabatti til yvirmenn umborð á skipunum. 

Mvg-nevndin avvísti málið viðv spurninginum um skráseting og frítøku eftir § 12. Hinvegin helt mvg-nevndin, at borgarin hevði rætt til lutfalsligan frádrátt fyri mvg av el- og oljuútreiðslum, ið hoyrdu til provianteringsvirksemið. Viðv býtinum av privata og vinnuliga partinum av el- og oljuútreiðslunum varð tann parturin av kæruni heimvístur til nýggja viðgerð á T&S.

Meirvirðisgjaldsnevndin gav Toll- og skattstovuni viðhald í, at provisiónsvirksemið kærarans og vinningur hansara fyri egnari sølu er mvg-skyldugt. Sostatt eigur kærarin at gjalda mvg av provisiónini og av egnari sølu her í landinum. 

Málslýsing:
Málið snýr seg um krav frá Toll- og Skattstovuni uppá meirvirðisgjald fyri árini 1993 – 1996, har Toll- og Skattstovan hevur sett fram krav móti kærara um eftirgjalding av mvg íalt 108.615 kr. Hetta var upprunaliga 114.478 kr. men er lækkað til 108.615 kr. vegna seinni innkomin skjøl og avgerð frá Landsskattakærunevndini frá 15. mars 1997.

Í samband við roknskapareftirlit, sum Toll- og Skattstovan fremur hjá kæraranum í 1996, fær Toll- og Skattstovan 26. september 1996 loyvið frá Føroya Rætti til at gera rannsókn á bústaðnum hjá kæraranum. Rannsóknin hevur til endamáls at leggja hald á møguligt roknskapartilfar viðvíkjandi skipsprovianteringsvirksemi, sum kærarin fremur uttan at vera mvg-skrásettur. Toll- og Skattstovan hevur kæraran m.a. undir illgruna fyri ikki at geva provisiónsinntøkuna av virkseminum upp til skattingar. Í skrivinum um rannsóknarloyvið verður nevnd ein provisión uppá 10 % av eini sølu uppá 3.551.559 kr., t.v.s. ein provisión uppá 355.155 kr. fyri árini 1991 til og við 1996. Grundarlagið fyri søluuppgerðini og provisiónsásetingini eru upplýsingar einamest frá útlendskum partafelagi, sum er høvuðsleverandørur hjá kæraranum.

Viðmerkjast skal, at uppgerðin eisini fevnir um keyp og sølu av vørum her í landinum, men at neyv skjøl eru ikki fyri hendan part av søluni, og at Toll- og Skattstovan hevur mett vinningin við hesi sølu til 20 %.

Við skrivi dagfest 22. november 1996 fráboðar Toll- og Skattstovan, at úrslitið av eftirlitsvitjan teirra er ein staðfesting av, at kærarin í tíðarskeiðnum 1. januar 1993 – 18. september 1996 hevur rikið mvg-skyldugt virksemi uttan at vera mvg-skrásettur. Grundað á fyriliggjandi roknskapartilfar, ger Toll- og Skattstovan upp eina ikki uppgivna ella inngoldna avgjaldsupphædd uppá tilsamans 114.478 kr.

Tann 13. januar 1997 sendir advokaturin vegna kæraran kæru til Landsskattakærunevndina, har hann m.a. mótmælir álíkningini og átalar framferðarháttin hjá Toll- og Skattstovuni, sum m.a. ikki hevur givið klienti hansara møguleika at gjøgnumganga tey konfiskeraðu skjølini, so hann kann gera møguligar viðmerkingar til álíkningarnar. Einki verður nevnt um mvg-viðurskiftini.

Toll- og Skattstovan útflýggjar síðani kæraranum avrit av nevndu skjølum, og við skrivi frá 14. mars 1997 ger advokatur hansara viðmerkingar til hækkingarnar. Umframt at greiða frá hví klientur hansara ikki er mvg-skrásettur, vísir hann á, at klientur hansara í samband við sølu til russisk skip má lata 5% av fakturaprísinum í kontantrabat, og at provisiónin hjá klienti hansara tí ikki er 10 % men 5 %. Advokaturin leggur í hesum sambandi við skriv frá útlendska partafelagnum dagfest 26. juli 1996, frá føroyskum partafelag dagfest 2. desember 1996, frá føroykum innflutningsfelagi dagfest 14. januar 1997 og frá enskum felagi, sum allir vátta, at vanligt er at lata 5 % kontantrabat til skiparar og leiðandi offiserar umborð á russiskum og estlendskum skipum. Umboðsmaður innflutningsfelagsins váttar harumframt, at hann hevur hoyrt skipara forlanga kommisión frá kæraranum, men sigur, at hann tó ikki hevur verið tilstaðar við levering. Annars viðvíkjandi skatta- og mvg-hækkingunum vísir advokaturin á, at kærarin hevur givið upp til skattingar deils sjálvur og deils konan nettoinntøku av provisión, og at kærarin í sínum uppgerðum hevur frádrigið útreiðslur av m.a. ferðing, el, telefon, olju og transport av vørum, sum Toll- og Skattstovan ikki hevur tikið hædd fyri í skattsetingini. Hann greiðir frá, at handilin fyri tað mesta er farin fram á einum fjørði, men at torført er nú fleiri ár eftir at prógva allar flutningsútreiðslurnar. Uppgerðirnar, kærarin hevur gjørt hesi árini, eru ikki nakar verunligur roknskapur, men er heldur talan um eina uppgerð av nettovinninginum.

Við skrivi dagfest 2. apríl 1997 boðar Toll- og Skattstovan frá, at skrivið frá advokatinum frá 14. mars 1997 hevur ført við sær, at Toll- og Skattstovan í ávísan mun lækkar framdu hækkingarnar. Viðvíkjandi kontantrabattinum vísir Toll- og Skattstovan á, at hóast nevndu skriv viðvíkjandi kontantrabatti, eru eingin skjalprógv fyri, at kærarin hevur goldið kontantrabat í samband við handil sín. Sambært Toll- og Skattstovuna kann frádráttur ikki veitast skattliga, uttan at dokumentatión er fyri útreiðsluni, og vísir Toll- og Skattstovan harumframt í hesum sambandi á § 11 stk. 1 í kunngerð nr. 22 frá 27. januar 1993 um minstukrøv til bókhald og roknskap.

Við skrivi dagfest 30. apríl 1997 fráboðar advokaturin Landsskattakærunevndini, at tá hækkingarnar hjá Toll- og Skattstovuni frá 16. december 1996 eru burturfalnar, verður kæran broytt, so hon viðvíkur hækkingunum í skrivinum frá 2. apríl 1997. Sum grundarlag fyri kæruni verður fyrst og fremst víst til skrivið frá 14. mars 1997 og supplerandi viðmerkingar frá kæraranum til roknskapirnar fyri 1992 – 1996. Í kæruni verður annars greitt frá mvg-viðurskiftunum hjá kæraranum og inn- og útflutningsloyvi – kontantrabat.

Ivi stóðst av, um kæra nakrantíð formelt var send til Meirvirðisgjaldskærunevndina, og sendi advokaturin tí skriv dagfest 10. november 1998, har hann kærir mvg-viðurskiftini serskilt. Sum fylgiskjal til hetta skriv er frágreiðing, sum statsautoriseraði grannskoðari, ið starvast hjá útlendskum grannskoðarafelag, hevur gjørt fyri hann. Í frágreiðingini er gjørd ein samanlíkning av hækkingunum hjá Toll- og Skattstovuni og roknskapunum hjá skattgjaldaranum, og staðfestir frágreiðingin, at Toll- og Skattstovan øll árini hevur gjørt umsetningin upp hægri enn kærarin, hóast talan er um somu roknskaparskjøl. Sambært frágreiðingini kemur munurin av, at Toll- og Skattstovan ikki hevur tikið hædd fyri teim handlum, sum sambært kæraranum seinni vóru broyttir ella ikki gjøgnumførdir, og tí Toll- og Skattstovan telur við leveringar, sum ikki eru framdar via kæraran.

Sambært grannskoðaranum hevur Toll- og Skattstovan fyri árini 1993 – 1996 roknað og kravt mvg við tilsamans 89.195 kr. av provisiónini. Hann sigur, at tað sostatt er kravdur bæði skattur og mvg av somu inntøku, og at hetta ikki er rætt og vísir á, at kærarin hvørki hevur rætt til at krevja mvg av virksemi sínum, og tíansheldur hevur gjørt hetta. 

Viðvíkjandi søluni av vørum keyptar í Føroyum vísir grannskoðarin á, at uppgerðirnar ikki samsvara, tí Toll- og Skattstovan hevur gjørt óbeinleiðis uppgerðir, har teir taka fyri givið, at kærarin altíð fær fasta provisión, meðan uppgerðirnar hjá kæraranum sýna, at tað er sera ymiskt, hvør vinningurin er av hesari sølu.

Kæran hevur verið hjá Toll- og Skattstovuni til ummælis. Í hesum sambandi er móttikin frágreiðing økinum dagfest 8. januar 1999 og skriv frá Stýrinum dagfest 29. januar 1999, har Toll- og Skattstovan fastheldur mvg-hækkingarnar. Við ískoytisskrivi frá 2. februar 1999 ger Økið vart við, at mvg-kravið er lækkað frá 114.478 kr. til 108.615 kr., orsakað av broyting í skattamálinum hjá kæraranum.

Kærarin ger galdandi:
At provianteringsvirksemið, sum kærarin rekur, ikki er skrásetingar- og mvg-skyldugt, tí talan er um sølu til skip. Víst verður til § 12 í mvg-lógini 

Um nevndin kemur til ta niðurstøðu, at virksemið er mvg-skyldugt, viðførir transitloyvið frá 1985 og tað, at Toll- og Skattstovan allatíðina hevur havt kunnleika til virksemið, og at virksemið hevur gingið fyri seg í fullum samstarvi við tolleftirlitið, at mvg-krav ikki kann reisast afturvirkandi

Um nevndin hóast hetta kemur til, at virksemið er mvg-skyldugt og skal krevjast afturvirkandi, eigur kravið at lækkast munandi. Í hesum sambandi verður víst til skrivini, sum vátta, at vanlig mannagongd í samband við sølu til russisk og estlendsk skip er, at latið verður 5 % í kontantrabatti til ein yvirmann, at kærarin á besta gjørligan hátt hevur prógvað, at hann hevur latið 5 % kontantrabat í samband við handilin við útlendsku skipini, og at roknaði vinningurin av provianteringsvirkseminum tí eigur at lækkast tilsvarandi, tí provisiónin er brutto 5 % og ikki 10 %. Í hesum sambandi verður eisini víst á, at tey tøl, sum hann hevur uppgivið sum vinningur av provianteringsvirkseminum, eru nettotøl - eisini tá tað viðvíkur frádrátti - og hann eigur partvísan frádrátt fyri mvg av rakstrarútreiðslunum í samband við virksemi.

Toll- og Skattstovan greiðir frá og ger galdandi: 
At mvg-kravið uppá 108.615 kr., ið er sett fram mótvegis kæraranum fyri árini 1993 – 1996, er uppgjørt sambært galdandi lógum og reglugerðum og tí eigur at vera staðfest.

Mvg-kravið er grundað á, at kærarin hevur rikið provianteringsvirksemi uttan at vera mvg-skrásettur. Hann hevur í hesum sambandi deils móttikið provisión svarandi til 10 % av søluni fyri danska felagið og deils havt vinning av sølu í egnum navni. Toll- og Skattstovan ger galdandi, at mvg skal roknast av provisiónini uppá 10 % og vísir til uppgerð sína av søluni fyri danksa felagið. Viðvíkjandi kravinum um frádrátt fyri 5 % í kontantrabatti, ger Toll- og Skattstovan galdandi, at frádráttur ikki kann veitast, tí framlagda skjalatilfar ikki prógvar, at kærarin hevur havt hesar útreiðslur. Viðvíkjandi sølu í egnum navni vísir Toll- og Skattstovan eisini á, at mvg skal roknast av vinninginum. Toll- og Skattstovan viðmerkir, at provianturin annars er mvg-frí søla, tí hann verður útfluttur, men at hetta hvørki hevur ávirkan á, um kærarin eigur at vera skrásettur, ella um hann skal rokna mvg av provisiónini og vinninginum av egnari sølu.

Toll- og Skattstovan greiðir frá, at kærarin í 1994 var inni á Toll- og Skattstovuni og spurdi um mvg í samband við virksemi sítt. Hann fekk tá at vita, at hann skuldi mvg-skráseta seg og senda inn mvg-uppgerð fyri virksemið. Hann fekk útflýggjað skrásetingarskjal, men sendi tað ikki innaftur. At Toll- og Skattstovan ikki hevur reagerað fyrr kemst av, at samskipanin av tolleftirlitinum og øðrum roknskapareftirliti á stovninum ikki kemur at virka beinanvegin í 1993, tá stovnarnir Tollstovan og Líkningarráð Føroya vóru samanlagdir, eins og tað ei heldur eru somu persónar, sum hava fingist við tolleftirlitið og roknskapareftirlitið.

Viðvíkjandi transitloyvinum ger Toll- og Skattstovan galdandi, at hetta fór úr gildi 1. januar 1993, tá mvg-lógin kom í gildi, og at hetta á ongan hátt frítekur kæraran fyri at rokna mvg av provisión og søluvinningi í samband við proviantering av útlendskum skipum.

Viðvíkjandi mvg av olju- og elútreiðslum ger Toll- og Skattstovan galdandi, at kærarin ikki hevur rætt til frádrátt fyri mvg, tí virksemi hansara ikki hevur ført við sær meirútreiðslur í mun til vanliga húsarhaldi.

Viðvíkjandi telefonútreiðslunum sigur Toll- og Skattstovan, at kærarin bert hevur eina telefon, og at hendan er í privata bústaði hansara. Toll- og Skattstovan hevur góðkent mvg av skjalprógvaðum telefonútreiðslum, sum eru hægri enn privata nýtslan. Privata nýtslan er ásett eftir vegleiðandi ásetingunum hjá skattavaldinum, tí kærarin hevur ikki tikið hædd fyri eginnýtsluni í síni uppgerð.

Viðmerkingar og avgerð hjá Meirvirðisgjaldskærunevndini:
Heimildarøkið hjá Meirvirðisgjaldskærunevndini er ásett í § 35 í merivirðisgjaldslógini. Av § 35 stk. 4 framgongur, at nevndin hevur endaligu fyrisitingarligu avgerðina um:
spurningar um vavið á avgjaldsskylduni
spurningar um avgjaldsskylduga virðið
spurningar um vavið á frítøkuni, sum er nevnd í § 12, 1. stk. punkt f og h og § 27, 4. og 5. stk.
spurningar sambært § 15, 3. stk. og § 16, 3. stk. viðvíkjandi inngangandi avgjaldi
spurningar um, hvat ið er alment veitingarvirki sambært § 3, 1. stk. punkt c
klagur um tær ásetingar, ið sambært § 32, 2. stk. verða gjørdar eftir meting av Toll- og Skattstovu Føroya.

Hendan listing, sum § 35 inniheldur, um hvørjar ítøkuligar spurningar nevndin hevur heimild at viðgera og taka avgerð í førir við sær, at § 35 eisini verður tulkað soleiðis, at teir spurningar og tey evni, sum ikki eru nevnd í § 35, falla uttanfyri heimildarøkið hjá nevndini.

Í hesum máli er greitt frá, at kærarin rekur provianteringsvirksemi, har hann deils vegna danska felagið og deils í egnum navni selur proviant v.m. til útlendsk skip, og at hann av hesum virksemi móttekur provisión frá danska felagnum, eins og hann roknar sær vinning í samband við egna sølu.

Sum málið er lýst av kærara og Toll- og Skattstovuni, er ósemja um virksemið hjá kæraranum er skrásetingar- og mvg-skyldugt. Toll- og Skattstovan ger galdandi, at virksemi er skrásetingarskyldugt, og at kærarin eigur at rokna og gjalda mvg av provisiónsinntøkum sínum og av vinningi av egnari sølu. Hinvegin ger kærarin og advokatur hansara galdandi, at hann hvørki er skrásetingar- ella mvg-skyldugur, tí talan er um sølu til skip, sum er frítikin eftir § 12 í meirvirðisgjaldslógini.

Tá hvørki spurningar um mvg-skráseting ella spurningar um aðra mvg-frítøku enn eftir § 12 f og h í mvg-lógini - sum viðvíkur sølu og útleigan av flogførum og skipum og sølu av tíðindabløðum – koma undir avgerðarøkið hjá nevndini, hevur kærunevndin ikki heimild til at taka avgerð um øll viðurskifti í málinum. 

Viðvíkjandi spurninginum um skráseting og frítøku eftir § 12 avgjørdi nevndin tí at avvísa málið. Víst skal verða á, at kærur um nevndu viðurskifti kunnu sendast Stýrinum fyri Toll- og Skattstovu Føroya við víðari kærumøguleika til landsstýrismannin í fíggjarmálum, sum hevur endaligu fyrisitingarligu avgerðarheimildina, tá avgerðir frá Toll- og Skattstovuni ikki koma undir heimildarøkið hjá Meirvirðisgjaldskærunevndini.

Hinvegin er nevndin av tí áskoðan, at kærarin hevur krav uppá lutfalsligan frádrátt fyri mvg av el- og oljuútreiðslum, ið hoyra til provianteringsvirksemið samsvarandi reglunum í kunngerð nr. 21 frá 27. januar 1993. Til meting um býtið av privata og vinnuliga partinum av el- og oljuútreiðslunum, verður hesin parturin av kæruni heimvístur til Toll- og Skattstovuna til nýggja viðgerð.

Vísandi til, at tænasturnar hjá kæraranum, sum hann fær provisión fyri, og vinningur hansara av egnari sølu eru avgjaldsskyldugar sambært reglunum í § 2 stk. 2 jvb. § 7 stk. 2 í meirvirðisgjaldslógini, er nevndin samd við Toll- og Skattstovuni í, at talan er um mvg-skyldugt virksemi. Ongin heimild er í MVG-lógini at frítaka tænastur veittar her í landinum fyri meirvirðisgjald. Sostatt eigur kærarin at rinda mvg av provisiónini umframt av egnari sølu her í landinum.

Avgerðin hjá Meirvirðisgjaldskærunevndini er endalig innan fyrisitingina, men kann leggjast fyri Føroya Rætt. Eisini skal vera gjørt vart við, at møguleiki er at leggja málið fyri Løgtingsins Umboðsmann, men skal hetta vera gjørt innan 1 ár frá, at henda avgerð er tikin."

Avgerðin hjá mvg-kærunevndini er endalig t.v.s., at mvg-kærunevndin er ovasti umsitingarligi myndugleikin.

